
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


તોએ સત્તર વર્ષની ઉછરીને હાવાં થએલી હતી,

વીતેલી સહુ ઝિંદગી ગઢવીની સાથે ગયેલી હતી.



તેને કુશળ સૌ રીતે ગઢવીએ કીધી હતી કેળવી,

માતાની જ હતી ઉરે ગઢવીને વાત્સલ્યની લાગણી;

તેને વ્હાલથી સર્વદા કુંવરી એ 'દાદા' કહી બોલતી,

ને એ બોલ મહીં જ કોઈ કવિતા દૈવી હતી ભાસતી.



જેવી સુંદર ને હતી કુશલ તે તેવો પતિ શોધવા -

તેવા યોગ્ય પતિ સહે સુખ મહીં તેને સદા દેખવા -

ધારી હોંશ હતી ખરી ગઢવીએ વીતેલ કૈં કાળથી,

ને એ ખંત પૂરી કરી ઋણ થકી મુક્તિ ય લેવી હતી.



સંસાર સૌ સમયના સમજેલ પૂરા

રાજ્યો મહીં ફરી ફરી ગઢવી હતા સૌ;

વાકેફ આ પણ હતો ગઢવી સહુથી

નેં મામલા પણ કંઈ નિરખી ગયો'તો.



ગોહેલ કોણ ? વળી કોણ હમીરજી છે ?

ગંગાતણા કુલની કેવી મહાનતા છે ?

એ સૌ હકીકતથી કૈં જ અજાણ ન્હોતો,

એ સૌ રમી ગઢવીના ઉરમાં રહ્યું'તું.



તેથી કેવી ધરા પરે રમણીઓ વીરાંગના હોય છે -

તેની ઝાંખી કરાવવા હમીરને ચૂંટી જ કાઢી કથા;

ચક્રાવે અભિમન્યુના ગમનની આખ્યાયિકા આદરી,

ને સૌ ભાવ હમીરના નિરખવા ત્યાં આંખ ચોંટી રહી.



કેવી કોમલ સૃષ્ટિ રૂપ ગુણમાં બ્રહ્મા તણી છે બની ?

કેવી ભૂષણરૂપ વીરનરને સ્ત્રી છે સદા એ થઈ ?

તેની ઝાંખી કરાવીને હમીરને ઉતારવા તે ઉરે -

હેતુ એ પકડી સહુ ય બલથી એ યત્ન એ આદરે.



ભૂલી ભાન ડૂબી ગયો હમીર છે આખ્યાન માંહી ઊંડે,

પોતાના ઇતિહાસનું જ સઘળું એ ચિત્ર ભાસી રહે;

બંધાયો અભિમન્યુ લગ્નવતી છે - ફેરા ફર્યો ચાર છે,

જોવાને ય છતાં હજુ વદન એ ભાગી થએલો ન છે.

